
	 Léif Frënn vun der Minett UNESCO Biosphere,
Den Hierscht huet ugefaangen: d’Deeg gi méi kuerz, moies weist sech den Niwwel, d’Blieder gi gëllen, 
d’Champignone wuessen an d’Minett UNESCO Biosphere-Equipe schafft virun um Developpement vum 
eenzege Lëtzebuergesche Biosphärereservat. An dëser Newsletter si mär frou Äerch en Iwwerbléck 
iwwer eis Projeten aus de leschte Wochen kënnen ze ginn.

E wichtege Bestanddeel vun eiser Aarbecht besteet aus der Definitioun vun enger gemeinsamer ter-
ritorialer Entwécklungsstrategie fir déi 11 Gemenge vum Gemengesyndikat PRO-SUD, déi zesum-
men d’Minett UNESCO Biosphär bilden. Dëse Prozess gouf mat zwou Reunioune lancéiert, déi Ufank 
Oktober organiséiert goufen.

Fir eis, als jonkt Biosphärereservat, ass et grad esou wichteg, aktiv op jonke Leit zouzegoen. Zënter 
engem gudde Mount verstäerkt de Mahmoud Hashoush, e jonke Wëssenschaftler, eist Team. Mär 
stellen Äerch de Mahmoud an dëser Newsletter vir.

De Programm «Man and the Biosphere» vun der UNESCO, zu deem elo 738 Biosphärereservater an 134 
verschiddene Länner gehéieren, ass de Pilier vun eiser Biosphär. Dowéinst war och eng Lëtzebuerger 
Delegatioun um EuroMAB2022 dobäi.

D’Promotioun vu lokale Liewensmëttel ass e weidere Schwéierpunkt vun eiser Aarbecht. Hei kritt Där 
Detailer iwwer zwou Aktiounen an dësem Domaine.
 
Genéisst den Hierscht mat all senge Facetten a vläicht souguer mat lokale Produkter aus der Lëtze-
buerger Biosphär.

Är Equipe vun der Minett UNESCO Biosphere.

De 5. a 6. Oktober 2022 hu sech déi politesch Decideure vum Gemengesyndikat PRO-SUD 
getraff fir zesummen  un  Definitioun  an  Ëmsetzung  vun  enger  gemeinsamer  territorialer 
Entwécklungsstrategie fir d’Südregioun ze schaffen.

Déi politesch Responsabel vum Gemengesyndikat fir d’Promotioun an d’Entwécklung vun der Südregioun, 
wat 2003 gegrënnt gouf, hunn hir Bereetschaft ausgedréckt, eng koherent Entwécklungsstrategie 
z’entwéckelen, fir den Awunner an der lokaler Ekonomie esou Pisten a konkret Projete fir eng nohalteg 
Entwécklung vun der Minett UNESCO Biosphere virschloen ze kënnen.

Zënter iwwer 30 Joer begéine sech Vertrieder aus den europäeschen an nordamerikanesche 
Biosphärereservater all zwee Joer, fir sech iwwer Iddien a Projeten auszetauschen an hir Kollaboratioun 
ze verbesseren.

D’‘‘Man and the Biosphere’’-Netzwierk vun der UNESCO funktionéiert iwwert eng pluridisziplinär 
Zesummenaarbecht an de jeeweilege Biosphärereservater, mä och duerch wëssenschaftlechen 
Austausch tëscht de Partner am Reseau.

Zu Bad Kleinkirchheim an Éisträich war Lëtzebuerg eng éischte Kéier offiziell beim EuroMAB dobäi, 
nodeems d’Minett UNESCO Biosphere 2020 an de Weltreseau vu Biosphärereservater opgeholl gouf.

Zënter dësem Summer gëtt d’Fleesch vum ‘‘Minetter Schof’’, wat zanter 20 Joer an de fréieren 
Dagebaugebidder weed an esou déi grouss Dréchewisen aus der Regioun ënnerhält, an de Butteker 
verkaf. Nieft dem Schofsfleesch kann een ewell awer och Hunneg aus Naturschutzgebidder aus dem 
Süde vu Lëtzebuerg kafen.

Fir déi lokal Liewensmëttelproduzenten weider z’ënnerstëtzen, huet d’Minett UNESCO Biosphere Ufangs 
Oktober de regionale Maart ‘‘Au Goût du Terroir’’ zu Käerjeng matorganiséiert. Eng Manifestatioun, 
déi op grousse Publikumsinteressi gestouss war.
 
Klickt hei fir méi Detailler iwwer:

Zënter September schafft en neie Stagiaire fir d’Ekipp vun der Minett UNESCO Biosphere. De Mahmoud 
Hashoush ass e jonken Ëmweltwëssenschaftler a Fuerscher.

Als Coordinateur vun eise Jugendaktioune sicht hien no Méiglechkeete Jonker fir Wëssenschaft an 
Ëmwelt ze begeeschteren an als Fuerscher analyséiert hien d’Konsequenzen op d’Ëmwelt, déi den 
Ofbau vun der Minett op eis Regioun hat.

